
 Dokumentu honetan, 2013ko Euskal Osasun Inkestaren (EAEOI) adierazle nagusien ikuspegi 
panoramiko bat aurkezten da, eta osasunak eta haren determinatzaileek 2002tik 2013ra bitartean 
izan duten bilakaera azaltzen da. 2013ko EAEOI da erkidegoan egin den seigarren osasun-inkesta, 
eta 1986an biltzen hasi ziren datuak eguneratzen ditu, 1992tik bost urtean behin berritzen baitira 
datu horiek.
 EAEOI da Euskadiko osasunari buruzko informazio-sistemaren funtsezko zati bat; Euskadiko 
osasun-sistemak hartu beharreko erabakiak elikatzen ditu, eta haien gaineko informazioa ematen du; 
bereziki, Osasun Planari dagokionez. Gainera, osasunaren arloko gizarte-desberdintasunak 
hautemateko tresna nagusia da.
 EAEOIk islatzen du osasunaren izaera multidimentsionala, pertsonek beren osasunarekiko 
duten ikuspegia zein den erakusten digu, osasun-determinatzaileen aukera zabala aztertzen du 
(enpleguko eta laneko baldintzak, etxebizitzaren ingurua, faktore psikosozialak, zainketa-lanak eta 
etxeko lanak, egoera sozioekonomikoa, osasunarekin lotutako portaerak...), eta osasun- eta 
zainketa-zerbitzuen erabilera zein den adierazten digu. Osasun arloko determinatzaile sozialen esparru 
kontzeptualaren arabera egin da aztertutako determinatzaileen hautaketa eta baita emaitzen 
aurkezpena ere.

 2013ko EAEOIk aurrerapen metodologikoak eta aldaketak sartu ditu, tresna hau biztanleriaren 
osasun-plangintzaren eta -kudeaketaren behar berrietara egokitzeko. Alde horretatik, 
azpimarratzekoa da zabaldu egin direla atal hauek: kapital soziala, adingabekoen zainketa, alkoholaren 
kontsumoa denbora-epe laburretan, kolon eta ondoesteko minbiziaren diagnostiko goiztiarra, 
arreta-mailen arteko koordinazioa eta osasun-zainketen jarraitutasuna, osasun-arretarekin eta 
ospitaleratzeekin lotuta ase gabe dauden beharrak, eta Osakidetzan informazioaren teknologia 
berrien erabileran oinarrituta ematen diren zerbitzuak (OSAREAN). 
 2012ko abendutik 2013ko maiatzera bitartean jaso ziren 2013 EAEOIrako datuak. Datu horiek 
jasotzeko, 5.300 familiako lagin bat hartu zen; hau da, 12.995 pertsona elkarrizketatu ziren. 
Metodologia zehaztasunez irakur daiteke 5. atalean.
 Hainbat pertsonaren laguntzari esker egin ahal izan da 2013ko EAEOI, eta Osasun Sailak biziki 
eskertzen die lankidetza hori. Bereziki azpimarratu behar dira inkestei erantzun dieten pertsonak, 
beren denbora erabili baitute galderei erantzuteko. Horrez gain, eskerrak eman nahi dizkiegu lagundu 
diguten profesionalei; izan ere, lan hau hobetzen lagundu dute.




